
PROCOPII



Etenim consentaneum iudico oram prius illam percurrere, itaque demum ad
mediterranea aedificia progredi. Ac primum inde ad Mysos, quos poetae
cominus-pugnantes vocant, eamus; quandoquidem Illyrici fines contingunt. 
Post Lucernariaburgum, novum castellum Securiscam imp. Iustinianus 
extruxit: deinde Cyntodemi ruinas restituit. Ultra hoc novam urbem condidit, 
et Augustae nomine Theodoropolin nuncupavit. Castella etiam Tigas et 
Iatron, quibus erant partibus mutila, recenti fabrica refecit. Castra Maxentii
turrim addidit, quam necessariam iudicabat, et Cynton, castellum novum
aedificavit. Sequitur arx Tramacarisca, cui in opposita continente 
respondet Daphne, castellum olim a Constantino Aug. haud perfunctorie conditum; 
cum e re esse existimaret, ut ibi utraque fluminis ripa praesidio teneretur. 
Progrediente tempore, barbari id funditus delevere: Iustinianus Aug. 
reaedificavit a fundamento. Post Trasmaricam, arcibus Altenae et Candidianae, 
ab hoste dudum excisis, prout opus erat, prospexit. Istri ripam tres arces
ordine obtinent, Saltopyrgus, Dorostolus, et Sycidaba: singularum ruinas
imperator non levi opera instauravit. Similem suscepit curam Quesoris,

